
iĝado  povu  scii  tiuj,  kiujn  la  diskutoj
tuŝas.
Libera  Folio: Ĉu vi  entreprenos iujn
specifajn konkretajn paŝojn dum via
unua  jaro,  se  vi  estos  elektita
prezidanto?
Probal  Dasgupta:  Mi  nesufiĉe  bone
konas  la  laboran  sistemon  de la  UEA-
maŝino por povi fari konkretajn planojn.
Mi devos  konsiliĝi  kun  aliaj  estraranoj
pri  tio.  Mi  konas  la  principojn,  sed ne
havas ĝisdatan sperton pri la ĉiusemajna
labora  situacio.  Mi  iam  havis  prian
sperton, sed tio estis antaŭ la komputila
epoko. Mi preferas ensalti sen konkretaj
planoj  pri  munto  kaj  malmunto  de
specifaj funkciaĵoj, kaj lasi tiajn planojn
elveni el la diskutoj.
Libera Folio: Ĉu vi sentas ke vi havas
subtenon  por  viaj  ideoj  inter  aliaj
estraraj kandidatoj?
Probal  Dasgupta:  Mi  kredas,  ke  mi
povos ilin relative facile vendi, kvankam
mi ne diskutis ilin antaŭe - kaj kvankam
ili tute ne identas al la pakaĵo "ni vivas
per  la  reciproka  gastigado",  kiun
prezentadis miaj iamaj tekstoj. Se ne, iuj
el miaj ideoj restos en la ĉirkaŭa vizio,
kaj  aliajn  oni  povos  traduki  en
konkretajn  paŝojn.  Ankaŭ vizio,  el  kiu
nur  iuj  ideoj  estas  plenumataj,  povas
havi  utilajn  efikojn  per  sia  ĉeesto  kaj
diskutateco.
Ĝi  sonas  kiel  granda  kaj  drasta  plano,
tute utopia kaj nerealigebla. Mi kredas,
ke se ni sentime provos prezenti ĝin kiel
nian deziron, tiam tiu parto de la deziro,
kiu  estas  efektivigebla,  komencos
efektiviĝi.  Mi  certe  ne  atendas  lanĉi
procezon,  kiu  havos  draste  tujajn
rezultojn  ene  de  tri  jaroj.  Mi  atendas

vastan diskuton, kaj multegajn kritikojn,
de kiuj ni ĉiuj lernos.
Mi sentime frontas la taskon labori  por
facila  lingvo  sed  kun  la  reputacio  de
homo,  kies  tekstoj  estas  malfacilaj.
Efektive,  la  facileco  ne  estas  io  facila.
Estis ege malfacile krei facilan lingvon,
kaj  ĝuste  tial  Zamenhof  sukcesis,  kie
fiaskis  tiomege  multaj.  Estas  same
malfacile ĝuste loki nian facilan klavon
sur la  mondan mapon.  Kun ĉies  helpo,
mi tamen esperas sukcesi.

laŭ Libera Folio 
http://www.liberafolio.org/ 

Nacieco de Zamenhof
En  la  nova  publikaĵo  de  la  eldonejo
Sezonoj  Mi  estas  homo,  kolekto  de
leteroj de L. L. Zamenhof koncernantaj
lian  koncepton  de  homaranismo,  estas
publikigita  ankaŭ  lia  poŝtkarto  al  nia
Theodor Čejka (28. II. 1906), kie li inter
alie skribas: „Datoj el mia biografio: Mi
naskiĝis  en  Bialystok,  3/15  XII  1859;
nacio - Ruslanda hebreo.“ Pri sia religio
kaj  lingvo  li  aldonas:  „mia  religio  -
hebrea-hilelista;  la lingvo de mia gento
estas hebrea-germana dialekto; lingvo de
mia gepatra domo estis la lingvo rusa.“

Planlingvaj bibliotekoj kaj
novaj teknologioj
estas titolo  de seminario, kiun preparas
Internacia  Esperanto-Muzeo  en  Vieno
por  oktobro  (2007-10-19/20).  Ĝi  celas
helpi  al  bibliotekistoj  prilabori  libro-
kolektojn kaj aliajn arkivaĵojn kaj ebligi
kunlaboron  inter  la  bibliotekoj  por
disponigi la Esperanto-kulturon al la tuta
mondo. 

